
ABSTRAK

Kajian ini bertujuan untuk menguji dan mengukur pengaruh kepimpinan
pengajaran guru besar, kompetensi profesionalisme guru dan kompetensi peribadi
guru terhadap efikasi pengajaran guru bagi guru-guru sekolah rendah di
Pedalaman, Sabah. Kajian ini melibatkan 361 responden yang terdiri daripada guru-
guru sekolah rendah di Pedalaman, Sabah. Variabel kajian telah diuji dengan
menggunakan statistik deskriptif dan inferensi yang melibatkan skor min, sisihan
piawai, ujian-t, ANOVA, korelasi Pearson dan regresi berganda. Instrumen yang
digunakan dalam kajian ini adalah soal selidik yang diadaptasi daripada Principal
Instructional Management Rating Scale (PIMRS), Standard Guru Malaysia (SGM)
dan Teacher Efficacy Scale (TES) bagi mengumpul data daripada 361 responden
yang telah melengkapkan borang soal selidik, daripada 54 buah sekolah rendah
yang melibatkan tujuh Pejabat Pendidikan Daerah (PPD) di Pedalaman, Sabah.
Pensampelan secara rawak digunakan bagi memilih responden dalam kalangan
guru manakala pensampelan bertujuan digunakan bagi menentukan bilangan
sekolah yang mewakili setiap daerah seperti yang telah ditetapkan. Statistik
deskriptif dan inferensi telah digunakan bagi menghuraikan dapatan kajian.
Dapatan kajian menunjukkan bahawa tahap kepimpinan pengajaran guru besar
(Min = 4.52; SP = 0.313) berada pada tahap sangat tinggi, kompetensi
profesionalisme guru (Min = 4.41; SP = 0.295) juga berada pada tahap sangat
tinggi dan kompetensi peribadi guru (Min = 4.47; SP = 0.366) juga berada pada
tahap sangat tinggi manakala efikasi pengajaran guru (Min = 3.96; SP = 0.358)
berada pada tahap tinggi. Data inferensi dianalisis menggunakan Korelasi Pearson
dan regresi berganda. Analisis Korelasi Pearson mendapati hubungan yang
signifikan pada aras sederhana kuat antara kepimpinan pengajaran guru besar
dengan efikasi pengajaran guru (r=.514), hubungan yang signifikan pada aras kuat
antara kompetensi profesionalisme guru dengan efikasi pengajaran guru (r=.790)
dan hubungan yang signifikan pada aras kuat bagi kompetensi peribadi guru
dengan efikasi pengajaran guru (r=.806). Analisis regresi menunjukkan pengaruh
kepimpinan pengajaran guru besar menyumbang 65 peratus terhadap efikasi
pengajaran guru, kepimpinan pengajaran guru besar dan kompetensi
profesionalisme guru menyumbang 65.9 peratus terhadap efikasi pengajaran guru
dan kepimpinan pengajaran guru besar, kompetensi profesionalisme guru dan
kompetensi peribadi guru menyumbang 66.5 peratus terhadap efikasi pengajaran
guru dan merupakan peramal yang signifikan kepada tahap efikasi pengajaran guru.

ABSTRACT

THE INFLUENCE OF HEADMASTER TEACHING LEADERSHIP, TEACHER
PROFESSIONALISM COMPETENCE AND TEACHER PERSONAL
COMPETENCE ON THE TEACHING EFFICACY OF PRIMARY

SCHOOL TEACHERS IN PEDALAMAN, SABAH

This research aims to determine the influence of headmasters teaching leadership
level, teachers’ professional and personal competence on the efficacy of teachers’
teaching amongst primary school teachers in Pedalaman, Sabah. This research
involved 361 respondents who are primary school teachers in Pedalaman, Sabah.
The research variables have been tested by descriptive statistics and inferencing
through mean scores, standard deviation, t-test, ANOVA, Pearson correlation and
multiple regression. The instrument used in this research is a questionnaire
adapted from the Principal Instructional Management Rating Scale (PIMRS),
Standard Guru Malaysia (Malaysian Teachers Standard) and Teacher Efficacy Scale
(TES) to collect data from 361 respondents who have completed the questionnaire
form comprising of 54 primary schools from over seven District Education Office in
Pedalaman, Sabah. Random sampling was used to choose respondents among the
teachers while purposeful sampling was used to determine the number of schools
that will represent each district has been decided. Descriptive statistics and
inference was used to elaborate the research findings. The findings showed that
the principal’s teaching leadership level (Mean: 4.52, SD: 0.313) is very high,
teachers’ professional competency (Mean: 4.41, SD: 0.295) is at a very high level,
teachers’ personal competency (Mean: 4.47, SD: 0.366) is also at a very high level
while teachers’ teaching efficacy (Mean: 3.96, SD: 0.358) is at a high level.
Inference data was analysed by using the Pearson Correlation and multiple
regression. The Pearson Correlation analysis found that there is a medium strong
significant relationship between principal’s teaching leadership level and teachers’
teaching efficacy (r=.514), strong significant relationship between teachers’
professional competency (r=.790) and a strong significant relationship between
teachers’ personal competency and teachers’ teaching efficacy (r=.806). Regression
analysis showed that the influence of principal’s teaching leadership level
contributed to 65 percent, teachers’ professional competency contributed to 65.9
percent and teachers’ personal competency contributed to 66.5 percent towards
teachers’ teaching efficacy and is a significant indicator of the levels of teachers’
teaching efficacy.

BAB 1

PENDAHULUAN

1.1 Pengenalan

Prestasi peperiksaan sentiasa mendapat perhatian dalam setiap lapisan masyarakat.
Tidak hairanlah apabila negara-negara maju mahupun negara membangun
berusaha menggubal dasar pendidikan sendiri bagi menjamin kecemerlangan
pendidikan mereka. Namun kekadang kita lupa bahawa kecemerlangan akademik
ini pastinya ditunjangi oleh sesuatu mekanisma. Bagi negara kita Malaysia amnya,
kita boleh simpulkan bahawa kecemerlangan akademik murid pastinya bergantung
kepada kecemerlangan tenaga pengajar yang menjadi barisan hadapan dalam
membentuk dan mengembangkan akademik murid.

Efikasi merupakan satu perkataan yang membawa tafsiran sebagai aras
keupayaan kendiri dalam menghasilkan sesuatu keputusan sebelum bertindak.
Efikasi dalam diri seorang guru sangat penting kerana efikasi akan menentukan
sejauh mana keberkesanan guru dalam menjalankan tanggungjawabnya sebagai
pendidik. Berdasarkan kepada sifat relatifnya yang baharu dalam dunia pendidikan,
lebih banyak penyelidikan diperlukan supaya pengetahuan mengenai efikasi lebih
meluas dan mendalam.

Henson (2001), berpendapat bahawa efikasi pengajaran guru adalah satu
sikap yang membolehkan guru mempunyai keyakinan dan kepercayaan dalam
membantu perkembangan murid dalam akademik. Menurut Henson (2001) lagi,
tahap efikasi pengajaran guru akan mempengaruhi tindakan, pengurusan dan
usaha-usaha dalam mendisiplinkan murid. Guru yang berefikasi juga mudah untuk
berkolaboratif dengan rakan guru yang lain.

Dalam pelaporan Kementerian Pendidikan Malaysia (KPM) pada tahun 2009,
terdapat data yang menunjukkan bahawa kerajaan telah memperuntukkan
belanjawan yang besar bagi membantu penambahbaikan kemudahan pendidikan di

kawasan luar bandar dan juga kawasan Pedalaman bagi seluruh negara.
Peruntukan kewangan yang disediakan membuktikan bahawa kerajaan melalui KPM
memandang serius terhadap pembangunan pendidikan negara. Usaha-usaha
merapatkan jurang pembelajaran antara kawasan bandar dengan kawasan luar
bandar khususnya kawasan Pedalaman memang tepat pada waktunya. Kawasan
Pedalaman sering merekodkan pencapaian yang kurang memberangsangkan dan
seringkali menjadi penyumbang kepada penurunan pencapaian keseluruhan dalam
peperiksaan awam. Jurang pencapaian akademik antara kawasan Pedalaman
dengan kawasan bandar masih amat besar dan situasi ini perlu ditangani agar
kawasan Pedalaman tidak ketinggalan. Kawasan Pedalaman memerlukan semua
aspek prasarana dan tenaga guru yang terlatih dan berkemahiran demi untuk
membantu perkembangan akademik. Menurut analisa Pelan Induk Pembangunan
Pendidikan (PIPP, 2007), negeri Sabah adalah negeri yang mempunyai bilangan
sekolah paling banyak di kawasan Pedalaman. Senario ini memberi impak yang
besar terhadap prestasi negeri Sabah secara keseluruhannya. Penyelidik
berpendapat tahap efikasi pengajaran guru akan memainkan peranan penting
dalam menentukan arah tuju perkembangan akademik sekolah. Tahap efikasi
pengajaran guru pula sudah pasti dipengaruhi oleh faktor-faktor penentu yang
akhirnya akan menentukan tahap efikasi pengajaran guru tersebut.

1.2 Latar Belakang Kajian

Kajian ini dibuat untuk mendapatkan kepastian berikutan dengan fenomena
prestasi akademik Sabah yang sentiasa berada di tangga ke enam belas di Malaysia
dalam aspek pencapaian akademik(JPN, 2015). Senario pencapaian ini
menyebabkan kredibiliti guru sebagai pendidik semakin merosot di kaca mata
masyarakat. Keadaan ini juga menunjukkan seolah-olah guru tidak mempunyai
keupayaan dalam membantu perkembangan akademik murid. Keupayaan guru pula
didasari oleh tahap efikasi pengajaran guru itu sendiri. Tahap efikasi pengajaran
guru ini pula banyak dipengaruhi oleh kompetensi guru dalam menjalankan
tanggungjawabnya sebagai pendidik. Guru-guru yang mempunyai tahap
kompetensi profesionalisme dan kompetensi peribadi yang tinggi berupaya
melahirkan murid yang berketerampilan dan cemerlang.



3

Kejayaan seorang guru banyak didasari oleh tahap ilmu pengetahuan yang
dimilikinya dan juga keupayaannya dalam membantu murid untuk meningkatkan
pembelajaran. Sesuai dengan tafsiran efikasi itu sendiri yang bermaksud
kepercayaan kepada keupayaan sendiri dalam membantu meningkatkan
perkembangan akademik murid, maka tidak hairanlah efikasi pengajaran dijadikan
sebagai isu utama yang mendasari kajian ini. Guru-guru di Pedalaman, Sabah
sememangnya menghadapi pelbagai rintangan dalam menjalankan tanggungjawab
sebagai pendidik.

Apabila menyentuh berkaitan pembentukan keperibadian murid, peribadi
pertama yang akan dipertanggungjawabkan adalah insan yang bergelar guru.
Justeru, guru mestilah menunjukkan keperibadian yang boleh diteladani kerana
murid cenderung untuk menjadikan seorang guru itu sebagai panduan atau contoh.
Keperibadian guru yang tidak baik akan memberikan kesan yang tidak baik dalam
pembentukan keperibadian murid. Mulyasa (2007), guru yang mempunyai
keperibadian yang baik mampu memberikan impak yang tinggi terhadap
perkembangan akademik murid dalam kelas.

Sabah mempunyai keluasan kedua terbesar di Malaysia dan mempunyai
bentuk muka bumi yang pelbagai. Kawasan tanah pamah, kawasan pantai,
kawasan lereng bukit dan juga kawasan tanah tinggi. Keluasan negeri Sabah yang
besar menyebabkan penduduknya tersebar di merata tempat. Kawasan Pedalaman,
satu kawasan yang menjadi mimpi ngeri khususnya bagi golongan guru yang
ditugaskan di kawasan tersebut. Kebanyakan guru berasa risau apabila
ditempatkan atau dipindahkan ke kawasan Pedalaman dan kerisauan ini
mempunyai asas kerana terdapat beberapa sekolah yang hanya boleh dihubungi
menggunakan perahu dan juga berjalan kaki. Sudah tentu sekolah-sekolah yang
jauh ini prasarananya amat ketinggalan jika dibandingkan dengan sekolah di
bandar.

Profesion perguruan menuntut sifat profesionalisme yang tinggi dalam
kalangan guru. Profesionalisme yang tinggi pula memerlukan guru yang
mempunyai nilai budi dan peribadi yang cemerlang (Kementerian Pelajaran
Malaysia, 2005). Antara nilai peribadi yang cemerlang ialah bekerja keras,
berakhlak mulia, mempunyai emosi yang mantap, menepati masa dan disilpin

kendiri yang utuh. Ini amat penting kerana dapat menarik minat murid terhadap
pembelajaran yang dibuat oleh guru. Setiap aktiviti yang dijalankan oleh guru
dalam bilik darjah mempunyai impak dua kali ganda dalam pencapaian murid.

1.3 Pernyataan Masalah

Sebagai pendidik, guru-guru mestilah mempunyai ilmu yang mencukupi untuk
memastikan tanggungjawab yang diberi dapat dilaksanakan dengan baik. Apatah
lagi berkhidmat di kawasan Pedalaman yang pastinya akan menemui seribu satu
macam masalah. Guru merupakan agen dalam menyampaikan pendidikan yang
berkualiti kepada para murid. Pendidikan berkualiti dapat disampaikan sekiranya
guru tersebut mempunyai ilmu pengetahuan dan kemahiran yang bersesuaian
dengan pembelajaran. Daya imaginasi yang tinggi diperlukan dalam kalangan guru
bagi membolehkan para guru membuat kepelbagaian contoh yang dapat
membantu para murid memahami pembelajaran dengan lebih mudah.

Masyarakat semakin mempersoalkan keupayaan guru dalam memikul
tanggungjawab mendidik anak-anak murid. Pencapaian peperiksaan awam telah
dijadikan sebagai kayu pengukur terhadap kemampuan guru. Keputusan
peperiksaan awam yang sentiasa menjadi juara tempat ke enam belas di Malaysia
menyemarakkan lagi persoalan masyarakat terhadap kemampuan guru di sekolah.
Keupayaan guru dalam menjalankan tanggungjawab sebagai pendidik pula
ditunjangi oleh tahap efikasi pengajaran guru itu sendiri. Berdasarkan dapatan
kajian terdahulu, mendapati tahap efikasi pengajaran dalam diri seseorang guru
akan menentukan pencapaian akademik dan bukan akademik bagi para murid dan
juga sekolah. Tahap efikasi pengajaran bagi guru sudah pasti di pengaruhi oleh
faktor-faktor tertentu. Dalam kajian ini, perbincangan akan fokus kepada tiga faktor
utama yang banyak menyumbang kapada penentuan tahap efikasi pengajaran bagi
guru.

Faktor pertama yang yang mempengaruhi tahap efikasi pengajaran guru
adalah kepimpinan pengajaran guru besar. Penyelidik terdahulu seperti Mohd.
Yusri Ibrahim dan Aziz Amin (2014), mendapati tahap kepimpinan pengajaran
dalam kalangan pengetua (dalam konteks kajian ini adalah guru besar) akan

mempengaruhi pencapaian akademik murid dan juga sekolah. Kejayaan sesebuah
sekolah bergantung kepada kombinasi antara guru besar dengan guru di bawah
seliaannya. Sebagai pentadbir sekolah, guru besar akan memainkan peranannya
dalam memastikan pelaksanaan PdP berjalan seperti yang dirancang dan akhirnya
akan mencapai objektif yang di tetapkan. Pengajaran berkesan sudah pasti
memberikan kesan yang baik terhadap pembelajaran. Guru besar akan memastikan
guru-guru dapat menjalankan PdP dengan baik.

Dalam situasi ini guru besar akan memainkan peranan bukan sahaja sebagai
pentadbir akan tetapi juga sebagai pemimpin pengajaran bagi guru. Guru besar
akan bertindak mengurus pengagihan tanggungjawab semua guru di peringkat
sekolah dengan bijak agar tiada guru yang berasa terbeban dengan tugasan yang
diberikan. Guru besar akan membuat pemantauan agar guru-guru berada pada
landasan yang betul semasa menjalankan semua tenggungjawab yang diberi. Guru
besar juga perlu mengambil bahagian dalam proses PdP agar guru besar mendapat
gambaran sebenar situasi yang dihadapi oleh guru dalam menunaikan
tanggungjawabnya sebagai pendidik, seterusnya dapat memberikan cadangan
penambahbaikan kepada guru terbabit agar masalah yang dihadapi dapat diatasi.

Tanggungjawab sebagai pendidik merupakan satu tanggungjawab yang
berat untuk digalas apatah lagi sekiranya guru tidak mempunyai pengetahuan yang
lengkap. Kegagalan memahami dan menerapkan kaedah pengajaran boleh menjadi
satu punca kepada kegagalan murid untuk menerima pembelajaran berkesan.
Guru novis perlu menimba lebih banyak pengalaman. Pengalaman banyak
memberikan sumbangan kepada peningkatan pengetahuan guru.

Faktor kedua yang mempengaruhi tahap efikasi pengajaran guru adalah
kompetensi profesionalisme guru. Nur hafizah Idris dan Rohana Hamzah (2013),
mendapati tahap kompetensi profesionalisme guru yang rendah memberikan impak
negatif terhadap pencapaian akademik dan juga perkembangan positif sekolah.
Kompetensi profesionalisme guru penting untuk diselidiki kerana kompetensi boleh
mempengaruhi tahap efikasi pengajaran guru yang mana akan menentukan
kejayaan guru dalam menjalankan tanggungjawabnya. Guru dikatakan kompeten
apabila menguasai kecekapan bekerja dalam bidang tertentu. Guru yang kompeten
mampu untuk menjalankan tugas bukan sahaja mengajar tetapi juga mampu


